БАТЛАВ.
ХУУЛЬ ЗҮЙ, ДОТООД ХЭРГИЙН 
САЙД 						
Х.НЯМБААТАР

“АВЛИГАТАЙ ТЭМЦЭХ ҮНДЭСНИЙ ХӨТӨЛБӨР БАТЛАХ ТУХАЙ” 
МОНГОЛ УЛСЫН ИХ ХУРЛЫН ТОГТООЛЫН ТӨСЛИЙН                                   ҮЗЭЛ БАРИМТЛАЛ

Нэг.Тогтоолын төсөл боловсруулах үндэслэл, шаардлага
1.1.Хууль зүйн үндэслэл
Монгол Улсын Их Хурлын 2020 оны 52 дугаар тогтоолоор баталсан “Алсын хараа-2050” Монгол Улсын урт хугацааны хөгжлийн бодлого”-ын эрхэм зорилгод “ардчилал, шударга ёсны засаглалыг бэхжүүлж” гэж, мөн уг бодлогын баримт бичгийн Тав дахь хэсэгт тусгасан Засаглалын зорилгын 5.6 дахь зорилтод Авлигагүй засаглалын зорилтыг дэвшүүлж “Үндэсний шударга ёсны тогтолцоог бэхжүүлэх замаар авлига, албан тушаалын гэмт хэргийг бууруулна.” гэж тодорхойлж, энэхүү урт хугацааны бодлогод тусгасан зорилтыг хэрэгжүүлэх I үе шатыг 2021- 2030 онд “авлига, ашиг сонирхлын зөрчлөөс сэргийлэх хууль, эрх зүйн болон бодлогын орчин, шударга ёсыг эрхэмлэсэн бүх нийтийн хандлагыг төлөвшүүлэх үе.” хэмээн тодорхойлсон.
Монгол Улсын Их Хурлын 2010 оны 48 дугаар тогтоолоор баталсан “Монгол Улсын үндэсний аюулгүй байдлын үзэл баримтлал”-ын 3.3.2.2-т “Авлигатай хийх тэмцлийг үндэсний хэмжээнд өрнүүлж, улс төрийн нам, иргэний нийгмийн байгууллагын идэвхтэй оролцоог хангана. Авлигаас урьдчилан сэргийлэх, соён гэгээрүүлэх ажлыг эрчимжүүлж, авлигыг үл тэвчих үзлийг нийгэмд төлөвшүүлнэ.” гэж тусгасан. 
Монгол Улсын Их Хурлын 2021 оны 106 дугаар тогтоолын 1 дүгээр хавсралтаар баталсан “Шинэ сэргэлтийн бодлого”-ын 6.5-д “Авлига, албан тушаалын гэмт хэрэгт оногдуулах ялын бодлогыг чангатгана.” гэж тусгасан. 
Авлигын эсрэг хуулийн 21 дүгээр зүйлд “Улсын Их Хурал Авлигатай тэмцэх үндэсний хөтөлбөр батлах бөгөөд түүнийг хэрэгжүүлэх арга хэмжээний төлөвлөгөөг Авлигатай тэмцэх үндэсний хөтөлбөрт заасан хугацаагаар батална.” гэж заасан. 
Хөгжлийн бодлого, төлөвлөлт, түүний удирдлагын тухай хуулийн 4 дүгээр зүйлийн 4.1.5-д "Хөгжлийн зорилтот хөтөлбөр" гэж Монгол Улсын урт хугацааны хөгжлийн бодлогод тусгагдсан тодорхой зорилт, арга хэмжээг улсын хэмжээнд хэрэгжүүлэхээр салбар, салбар хоорондын болон бүс, орон нутгийн онцлогт нийцсэн, нөөцөд суурилсан, санхүүгийн эх үүсвэрээр баталгаажсан үйл ажиллагаа, тоон болон чанарын шалгуур үзүүлэлтийг тусгасан дунд хугацааны бодлогын баримт бичгийг;” гэж, 6 дугаар зүйлийн 6.5-д “Дунд хугацааны буюу 10 жилийн хугацаанд хэрэгжих хөгжлийн бодлогын баримт бичиг нь Монгол Улсын урт хугацааны хөгжлийн бодлогын баримт бичгийг хэрэгжүүлэхэд чиглэсэн зорилго, зорилт, санхүүгийн эх үүсвэрээр баталгаажсан үйл ажиллагаа бүхий, тоон болон чанарын шалгуур үзүүлэлтээр хэмжигдэх дараах Хөгжлийн зорилтот хөтөлбөр байна”, мөн зүйлийн 6.11-д “Бусад хууль тогтоомжид заасан “төрөөс баримтлах бодлого” гэснийг энэ хуулийн 6.2, 6.5, 6.7, 6.8, 6.9 дэх хэсэгт заасан хөгжлийн бодлого, төлөвлөлтийн баримт бичгийн төрөлд, “үндэсний хөтөлбөр” гэснийг энэ хуулийн 6.5-д заасан Хөгжлийн зорилтот хөтөлбөрт тус тус хамааруулж ойлгоно.” гэж тус тус заасан.
Авлигын эсрэг хуулийн 21 дүгээр зүйлд “Улсын Их Хурал Авлигатай тэмцэх үндэсний хөтөлбөр батлах бөгөөд түүнийг хэрэгжүүлэх арга хэмжээний төлөвлөгөөг Авлигатай тэмцэх үндэсний хөтөлбөрт заасан хугацаагаар батална.” гэж заасан. 
Иймд Авлигатай тэмцэх үндэсний хөтөлбөр нь Хөгжлийн бодлого, төлөвлөлт, түүний удирдлагын тухай хуульд заасанчлан “Хөгжлийн зорилтот хөтөлбөр”-т хамаарч байгаа болно.  
1.2.Практик шаардлага
Авлигын эсрэг НҮБ-ын конвенц, зөвлөмжид нийцүүлэх хэрэгцээ, шаардлагатай байна. Тухайлбал, 2023 онд НҮБ-ын Мансууруулах бодис, гэмт хэрэгтэй тэмцэх алба, Буркина Фасо, Сингапур Улсын холбогдох шинжээчид Авлигын эсрэг НҮБ-ын конвенцын II болон V бүлэгт орсон авлигаас урьдчилан сэргийлэх, хулгайлагдсан хөрөнгийг буцаан олгох ажиллагаатай холбоотой заалтуудын хэрэгжилтийг эрчимжүүлэхэд анхаарч ажиллах талаар Монгол Улсад тусгайлан зөвлөмж өгсөн. Монгол Улс  тус конвенцид нэгдэн орсон гишүүн орны хувьд төрийн болон орон нутгийн өмчийн хөрөнгөөр бараа, ажил, үйлчилгээ худалдан авах ажиллагааг явуулах журмыг боловсронгуй болгох, хууль сахиулах байгууллагууд, хувийн хэвшлийн хамтын ажиллагааг өргөжүүлэх, мөнгө угаах гэмт хэрэгтэй тэмцэх, хулгайлагдсан хөрөнгийг буцаан олгохтой холбоотой эрх зүйн орчныг шинэчлэх талаар зөвлөсөн. 
”Транспаренси Интернэшнл” олон улсын төрийн бус байгууллагаас жил бүр боловсруулан гаргадаг Авлигын төсөөллийн индексийн дүнгээр 180 орноос Монгол Улс 2017 онд 103, 1018 онд 93, 2019 онд 106, 2020 онд 35 оноо авч 111, 2021 онд 35 оноо авч 110, 2022 онд 33 оноо авч 116 дугаар байрт эрэмбэлэгдсэн байна.  
“Транспэрэнси Интернэйшнл” байгууллагын 2023 оны АТИ-ийн талаар хийсэн мэдээлэлд “2022 онд Монгол Улс ухарч ийнхүү доод оноо авсан нь байгалийн баялаг ихтэй тус улсад баялгийн үр өгөөж төвлөрүүлэх, хуваарилах, зарцуулах болон шийдвэр гаргахтай холбоотой мэдээлэл нэгдсэн байдлаар ил тод болоогүй, зохицуулалт хангалтгүй нь ихээхэн асуудал дагуулж байна. Төрийн албан хаагчид нь нийтийн ашиг сонирхлоос илүү хувийн ашиг сонирхлыг чухалчлан ажиллаж байгаа нь нийслэл хотод жагсаал болоход хүргэж байна. Засгийн газар нөхцөл байдлыг сайжруулах хэд хэдэн арга хэмжээ авах шаардлагатай байна.Үүнд, төрийн худалдан авах ажиллагааны хуулийг  шинэчлэх, авлигад өртсөн албан тушаалтныг төрийн албанаас чөлөөлөх, төрийн өмчит аж ахуйн нэгжүүдийн засаглалыг стандартчилах, төрөөс томилогдсон албан тушаалтнуудын хариуцлага хүлээдэггүй байдлыг зогсоохын тулд бүх шатанд ил тод байдлыг хангуулах шаардлагатай.” гэжээ. 
 Энэхүү авлигын төсөөллийн индекс нь манай улсын авлигын түвшинд өгч буй олон улсын байгууллагын үнэлгээ бөгөөд Авлигатай тэмцэх үндэсний хөтөлбөрийг батлан хэрэгжүүлснээр энэхүү үнэлгээнд ахиц гарах ач холбогдолтой юм.
Эдийн засгийн хамтын ажиллагаа, хөгжлийн байгууллагын Авлигын эсрэг сүлжээнээс 2014, 2015 онд хийсэн “Монгол Улсын авлигын эсрэг шинэтгэл” үнэлгээний тайлангийн Зөвлөмж 1.1, 1.2-т “Дэвшүүлж байгаа зорилго, зорилт, тусгайлан хэрэгжүүлэх үйл ажиллагаа, хэрэгжилтийг хэмжих үзүүлэлт, хариуцах эзэн эсхүл байгууллага, хугацаа, хэрэгжилтэд хяналт тавьж, зохицуулах механизм, шаардлагатай хөрөнгийн эх үүсвэр зэргийг тодорхой тусгасан авлигын эсрэг үндэсний шинэ стратеги буюу хөтөлбөр болон түүний үйл ажиллагааны төлөвлөгөөг аль болох хурдан батлах. Бодлогын шинэ баримт бичиг нь авлигын нөхцөл байдал, хандлагад хийсэн гүнзгий, бодит дүн шинжилгээ, өмнө нь авлигын эсрэг авч хэрэгжүүлсэн арга хэмжээний үнэлгээ болон тэргүүлэх гол асуудлуудад тулгуурласан байх шаардлагатай.” гэж зөвлөсөн байдаг. 
Монгол Улсын Их Хурлаас 2016 оны 51 дүгээр тогтоолоор баталсан “Авлигатай тэмцэх үндэсний хөтөлбөр”-ийн 11 зорилтын хүрээнд 83 үйл ажиллагааг 2 үе шаттайгаар хэрэгжүүлж, хэрэгжилтийн урьдчилсан үнэлгээ 2021 оны байдлаар 75 хувьтай үнэлэгдсэн. Гэвч авлига, албан тушаалын гэмт хэргийн ялын бодлогыг чангаруулж, хэрэгжилтийг сайжруулах, шүүх, прокурор, хууль сахиулах байгууллагын бие даасан, хараат бус байдлыг бэхжүүлэх, авлигатай тэмцэхэд иргэд, олон нийт, хувийн хэвшлийн байгууллагын оролцоог нэмэгдүүлэх, төсөв, санхүүгийн ил тод байдал, хариуцлагыг өндөржүүлэх зэрэг энэхүү үндэсний хөтөлбөрөөр хараахан хүрээгүй, үргэлжлүүлэн сайжруулах шаардлагатай үйл ажиллагаа, арга хэмжээ хүлээгдэж байна. Өмнөх хөтөлбөрийн хэрэгжих хугацаа 2023 онд дуусах зохицуулалттай. 
Нөгөө талаас, улс төрийн хүрээнд авлигатай тэмцэх хүсэл зориг, хүчин чармайлт, манлайлал, ил тод байдлыг бодит агуулгаар бий болгох, үүний тулд сонгуулийн болон сонгуулийн бус үед сонгогчийн саналыг худалдан авах, сонгогчдод нөлөөлөх хууль бус бүх хэлбэрийг хориглох, таслан зогсоох, холбогдох эрх зүйн зохицуулалтыг боловсронгуй болгох, улс төрийн намын санхүүжилт, үйл ажиллагааны эрх зүйн зохицуулалтыг шинэчлэх замаар улс төрийн намын хариуцлага, ёс зүй, ил тод байдлыг сайжруулах, нийтийн албаны олон нийтийн итгэлийг хүлээсэн, авлигаас ангид байдлыг бэхжүүлэх, авлигатай тэмцэх үйл ажиллагаанд иргэд, олон нийтийн байгууллага, хэвлэл мэдээллийн бодит оролцоог нэмэгдүүлж, үр дүнтэй хяналтыг бэхжүүлэх, хувийн хэвшилд авлигыг үл тэвчих соёлын төлөвшүүлэх, авлигатай тэмцэх чиг үүрэг бүхий байгууллагууд болох Авлигатай тэмцэх газар, шүүх, прокурорын байгууллага, аудитын хараат бус, бие даасан байдлыг хангаж, аливаа нөлөөллийн эрсдэлийг бууруулах, авлигын гэмт хэргийн шинжийг хийдэлгүй тодорхойлох, хэрэг хянан шийдвэрлэхтэй холбоотой эрх зүйн орчин, холбогдох хуулийн зохицуулалтыг боловсронгуй болгох, төсөв, санхүү, аудитын хяналтыг сайжруулж, худалдан авах ажиллагаан дахь авлигын эрсдэлийг бууруулах, төрийн болон орон нутгийн өмчит, төрийн болон орон нутгийн өмчийн оролцоотой компани, аж ахуйн нэгж, хуулийн этгээдийн засаглалыг олон улсын жишигт нийцүүлэн, ил тод, үр ашигтай, хариуцлагатай хяналтын тогтолцоог бүрдүүлэх, Үндсэн хуульд заасан ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх зарчмууд болон авлигыг үл тэвчих үзэл санаа, хандлагыг төлөвшүүлэх соён гэгээрүүлэх үйл ажиллагааг олон нийтийн оролцоонд тулгуурлан цогц байдлаар зохион байгуулах, гамшгаас хамгаалах, онц байдлын үеийн үйл ажиллагаа болон үндэсний аюулгүй байдлыг хангах тусгайлсан чиг үүрэг бүхий төрийн байгууллагуудын үйл ажиллагаанд авлигаас урьдчилан сэргийлэх тогтолцоо бүрдүүлэх зайлшгүй шаардлага тулгарч байна. 
-Авлигын эсрэг хууль болон бусад холбогдох хууль тогтоомжоор авлигатай тэмцэх байгууллагын бүрэн эрх, авлига, ашиг сонирхлын зөрчлөөс урьдчилан сэргийлэх, түүнтэй тэмцэх, төрийн үйл ажиллагаа, байгууллага, албан тушаалтны тушаал шийдвэрийг ил тод, нээлттэй болгож, олон нийтийн хяналтыг нэмэгдүүлэх зэрэг харилцааг зохицуулсан байдаг боловч эдгээр хуульд тусгагдаагүй, үндэсний хэмжээнд авлигын эсрэг үйл ажиллагааг зохицуулж, шударга ёсны тогтолцоог бэхжүүлсэн Монгол Улсын авлигатай тэмцэх бодлогын баримт бичгийг Улсын Их Хурлаас батлах хэрэгцээ, шаардлага тулгараад байна. 
Дээр дурдсан бодлогын баримт бичигт тусгасан зорилт, арга хэмжээг хэрэгжүүлэх, түүнчлэн практик хэрэгцээ, шаардлагад  үндэслэн “Авлигатай тэмцэх үндэсний хөтөлбөр батлах тухай” Монгол Улсын Их Хурлын тогтоолын төслийг боловсруулна. 

Хоёр.Тогтоолын төслийн зорилго, ерөнхий бүтэц, зохицуулах харилцаа, хамрах хүрээ
“Авлигатай тэмцэх үндэсний хөтөлбөр батлах тухай” Монгол Улсын Их Хурлын тогтоолын төсөлд дараах агуулгыг тусгана.
1.Тогтоолын хавсралтаар Авлигатай тэмцэх үндэсний хөтөлбөр болон хөтөлбөрийг хэрэгжүүлэх  төлөвлөгөөг батлахаар;
2.Хөтөлбөрийг хэрэгжүүлэх шаардагдах зардлыг улсын төсөвт тусгаж байхыг Монгол Улсын Засгийн газарт, хөтөлбөрийн хэрэгжилтийг зохион байгуулж ажиллахыг Авлигатай тэмцэх газарт даалгахаар;
3.Тогтоолын хэрэгжилтэд хяналт тавьж ажиллахыг Улсын Их Хурлын Хууль зүйн байнгын хороонд даалгахаар тусгана. 
     Гурав.Тогтоол батлагдсаны дараа үүсч болох эдийн засаг, нийгэм, хууль зүйн үр дагавар, тэдгээрийг шийдвэрлэх талаар авч хэрэгжүүлэх арга хэмжээний санал
Тогтоолын төсөл батлагдсанаар авлигатай тэмцэх эрх зүйн тогтолцооны салшгүй хэсэг болох Авлигатай тэмцэх үндэсний хөтөлбөр үргэлжлэн хэрэгжих боломж, нөхцөл бүрдэнэ. 
Тогтоолын төслийн хавсралтад заасан Авлигатай тэмцэх үндэсний хөтөлбөрийн төсөл батлагдсанаар Монгол Улсын Үндсэн хуульд заасан төрийн үйл ажиллагааны үндсэн зарчмуудыг хамгаалах, “Алсын хараа 2050” Монгол Улсын урт хугацааны хөгжлийн бодлогын эхний үе шатны зорилго, зорилтыг үр дүнтэй хэрэгжүүлэх суурь нөхцлийг бүрдүүлэх, уг баримт бичгийн “ардчилал, шударга ёсны засаглалыг бэхжүүлэх” эрхэм зорилгыг хэрэгжүүлэх, мөн баримт бичгийн Тав дахь хэсэгт тусгасан “Засаглал”-ын бүлэгт тодорхойлсон  “Монгол хүний хөгжлийг хангасан ухаалаг-тогтвортой засаглал тогтож, захиргааны оновчтой бүтэц зохион байгуулалт бүхий төрийн алба төлөвшин, цахим технологид тулгуурласан иргэн төвтэй төрийн үйлчилгээнд бүрэн шилжиж, төр-хувийн хэвшил-иргэний нийгмийн хамтын ажиллагаа бүх хүрээнд өргөжин, хүний эрхийг бүрэн хангасан, шударга ёсны тогтолцоо төлөвшсөн, авлигагүй улс болно.” гэсэн зорилгыг хэрэгжүүлэх, Үндэсний шударга ёсны тогтолцоог бэхжүүлэх, төлөвшүүлэхэд чиглэсэн үйл ажиллагааг хэрэгжүүлэх боломжтой болно.
Дөрөв.Тогтоолын төсөл Монгол Улсын Үндсэн хууль, Монгол Улсын олон улсын гэрээ болон бусад хуультай хэрхэн уялдах, хуулийг хэрэгжүүлэхэд шинээр боловсруулах, хуульд нэмэлт, өөрчлөлт оруулах, хүчингүй болсонд тооцох тухай хууль тогтоомжийн талаарх санал
Тогтоолын төслийг Монгол Улсын Үндсэн хууль, Авлигын эсрэг хууль, Хөгжлийн бодлого төлөвлөлт, түүний удирдлагын тухай хууль, Хууль тогтоомжийн тухай хуульд нийцүүлэн боловсруулна. 

Төсөл

МОНГОЛ  УЛСЫН  ИХ  ХУРЛЫН ТОГТООЛ

2023 оны ... дугаар
сарын ...-ны өдөр 			    Дугаар...	            Төрийн ордон, Улаанбаатар хот


                 АВЛИГАТАЙ ТЭМЦЭХ ҮНДЭСНИЙ ХӨТӨЛБӨР БАТЛАХ ТУХАЙ

Монгол Улсын Их Хурлын тухай хуулийн 43 дугаар зүйлийн 43.1 дэх хэсэг, Авлигын эсрэг хуулийн 21дүгээр зүйлийн 21.1 дэх хэсэг, Хөгжлийн бодлого, төлөвлөлт, түүний удирдлагын тухай хуулийн 9 дүгээр зүйлийн 9.2.2 дахь заалтыг тус тус үндэслэн Монгол Улсын Их Хурлаас ТОГТООХ нь:

[bookmark: _Hlk128667242]1.”Авлигатай тэмцэх үндэсний хөтөлбөр”-ийг 1 дүгээр хавсралтаар, “Авлигатай тэмцэх үндэсний хөтөлбөрийг хэрэгжүүлэх арга хэмжээний төлөвлөгөө”-г 2 дугаар хавсралтаар тус тус баталсугай.

2.Хөтөлбөрийг хэрэгжүүлэхэд шаардлагатай зардлыг жил бүрийн улсын болон орон нутгийн төсөвт тусган санхүүжүүлж байхыг Монгол Улсын Засгийн газар /Л.Оюун-Эрдэнэ/,  аймаг, нийслэлийн Засаг дарга нарт, хөтөлбөрт тусгагдсан арга хэмжээг жил бүрийн хөгжлийн төлөвлөгөөнд тусган ажиллахыг Төсвийн ерөнхийлөн захирагч нар, төрийн болон орон нутгийн өмчит хуулийн этгээдийн удирдлагад,  хөтөлбөрийн хэрэгжилтийг зохион байгуулах, нэгдсэн удирдлагаар ханган, хяналт тавьж ажиллахыг Авлигатай тэмцэх газар /З.Дашдаваа/-т тус тус даалгасугай.

3.Энэ тогтоолын хэрэгжилтэд хяналт тавьж ажиллахыг Улсын Их Хурлын Хууль зүйн байнгын хороо /Б.Энхбаяр/-нд даалгасугай.




МОНГОЛ УЛСЫН ИХ ХУРЛЫН ДАРГА Г.ЗАНДАНШАТАР

